
Число: 140-00/23-01
Датум: 11.09.2023.
ЗАПИСНЇК ЗОЗ 17. ПОРЯДНЕЙ СХАДЗКИ НАЦИОНАЛНОГО СОВИТУ РУСНАЦОХ
отриманей 11.09.2023. року у прейґ Зум платформи
Седемнаста порядна схадзка Националного совиту рускей националней меншини отримана пондзелок, 11. септембра 2023. року з початком на 18,30 годзин прейґ Зум платформи. На схадзки були присутни 14 члени Националного совиту: предсидатель Йоаким Рац и члени: Микола Кухар, Нада Хромиш Аничич, Микола Папуґа, Мелания Мали, Саша Палєнкаш, Михайло Пашо, Михайло Фейса, Славица Катона, Мария Дорошки, Олена Папуґа, Стеван Самочета, Желько Ковач и Наташа Еделински Миколка. Одсутни були Мария Колошняї, Биляна Ковачевич, Славиша Сабадош, Тамара Балоґ и Деян Загорянски.
На схадзки були присутни секретар Таню Арва-Планчак и новинаре зоз шора наших медийох.

Схадзку отворел предсидатель Йоаким Рац, констатовал же присутни 14 члени Националного совиту и же єст кворум за роботу.
За схадзку предложени шлїдуюци 
Дньови шор:
1. Приношенє одлуки о лїстини препоручених проєктох посланих на конкурс Буджетского фонду за национални меншини у 2023. року, хтори розписало Министерство за людски и меншински права и дружтвени диялоґ
2. Рижне

Дньови шор єдногласно прилапени.

Точка 1. 

Предсидатель Йоаким Рац потолковал же нам по першираз зоз Министерства за людски и меншински права послани проєкти хтори сцигли на конкурс Буджетского фонду, же би ми дали лїстину приоритетох и обгрунтованя за кажди проєкт. Предсидатель предложел же би ше два проєкти хтори послали здруженя Софиа и Оптимум 13 анї нє розпатрало. У дискусиї участвовали вецей члени совиту, а зоз дискусиї вишли два предкладаня лїстини проєктох - єдно хторе предложел предсидатель Националного совиту и предкладанє др Михайла Фейсу. Предсидатель положел обидва предкладаня на гласанє. 
За предсидательово предкладанє гласали 9 члени, а за предкладанє М. Фейсу гласали 2 члени. 1 член бул стримани.

У складзе зоз резултатами гласаня, Национални совит принєсол шлїдуюцу одлуку:


На основи допису число 401-00-00037/2023-04 од 05.09.2023. року, Национални совит рускей националней меншини на схадзки отриманей 11.09.2023. року принєсол одлуку же ше Министерству препоручую наведзени проєкти рускей националней меншини, спрам шлїдуюцих приоритетох:
1. Завод за културу войводянских Руснацох - Рукописне нашлїдство Руснацох у Сербиї - сполнює критериюми конкурса, винїмково значни проєкт за очуванє културного нашлїдства рускей заєднїци
2. НВУ „Руске слово“ - „Свадзба“ у словнїку руского културного идентитету - сполнює критериюми конкурса, комплексни проєкт котри облапя рижни активносци, уключує дзеци и младих и промовує интеркултуралносц.
3. Руска скарбнїца - Лєтна школа руского язика у Попраду - сполнює критериюми конкурса, награда вредним школяром, приблїжованє рускей историї и култури младшей популациї, популаризация руского язика як средства комуникациї у славянских державох.

4. Руски народни театер „Петро Ризнич Дядя“ - Театрална интерактивна представа „ИНСТАЛУЙ И ТИ ДЇДОВ ДЖИ ПИ ТИ“ - сполнює критериюми конкурса, интересантни способ за упознаванє и лєгчейше усвойованє забутих виразох у руским язику, зоз поставяньом на интернет звекшує ше доступносц проєкту, а остава и тирвацо диґитализовани запис богатства руского язика.
5. Руска матка - 17. ШВЕТОВИ КОНҐРЕС РУСНАЦОХ – сполнює критериюми конкурса у часци публикованя наукових и фахових роботох з обласци язика презентованих на Конґресу.

6. Новинарска асоцияция Руснацох НАР - „Арсениє Теодорович и Арсениє Маркович - новосадски уметнїки у Крижевскей епархиї“ - сполнює критериюми конкурса, проєкт доприноши интеркултуралносци и чуваню културного нашлїдства Руснацох.

7. Руски културни центер - СТРЕТНУЦА РКЦ 2023 - нєреални буджет за описани активносци.
8. Здруженє гражданох руСТЕМ - Руски язик у швеце технолоґиї - сполнює критериюми конкурса, нєреални рок законченя проєкту, звекшани трошки.
9. Фондация „Fundatio Ruthenorum“ - Едиция авдио виданьох кнїжкох поезиї - нєреални буджет, активносци предвидзени у опису проєкта чежко мож витвориц.
10. Матка дружтво Руснацох Нового Саду - Войводини - 21. Руски ФМСФ - Дюра Папгаргаї - нєреални буджет, на фестивалу з рока на рок обачлїво вше менше число приявених представох.
Проєкти здруженьох Софиа и Оптимум 13 нє достали потримовку Националного совиту.
Точка 2.
Понеже нє було приявених за тоту точку, схадзка закончена на 19,20 годзин.

записнїчар
предсидатель

Таня Арва-Планчак

